
তিন পার্বত্য জেলায় ভারী বর্ষণ, আকস্মিক বন্যা ও ভূমিধস 
বিষয়ে কন্ট্রোল রুম স্থাপন পার্বত্য মন্ত্রণালয়ের

ঢাকা, ২৫ আষাঢ় (৯ জুলাই):  
তিন পার্বত্য জেলায় ভারী বর্ষণ, আকস্মিক বন্যা ও ভূমিধস পরিস্থিতিতে স্থানীয় প্রশাসনের সাথে সার্বক্ষণিক যোগাযোগের জন্য পার্বত্য চট্টগ্রাম বিষয়ক মন্ত্রণালয়ে কন্ট্রোল রুম স্থাপন করা হয়েছে। 
জরুরি প্রয়োজনে মোঙ্গল চন্দ্র পাল, উপসচিব (মোবাইল: ০১৭১২-৮৪০৮৩৭) এবং মোঃ আজিজুল ইসলাম, প্রশাসনিক কর্মকর্তা (মোবাইল: ০১৭২৬-০০৭৬৯৩) এর সাথে যোগাযোগ করতে বলা হয়েছে। 
আজ পার্বত্য চট্টগ্রাম বিষয়ক মন্ত্রণালয়ের জনসংযোগ কর্মকর্তা প্রেরিত এক পত্রের মাধ্যমে এ তথ্য জানানো হয়েছে।

আগামী ৫ বছরে বিদেশে ১ কোটি দক্ষ কর্মী পাঠানোর পরিকল্পনা সরকারের
                                                                   -প্রবাসীকল্যাণ মন্ত্রী

ঢাকা, ২৫ আষাঢ় (৯ জুলাই):
আগামী পাঁচ বছরে বিদেশে এক কোটি দক্ষ কর্মী প্রেরণের পরিকল্পনা গ্রহণ করেছে সরকার। এছাড়া বৈদেশিক শ্রমবাজার সুসংহতকরণ, সম্প্রসারণ এবং সংরক্ষণ করার লক্ষ্যে বৈদেশিক কর্মসংস্থানের উপযোগী দক্ষ কর্মী গড়ে তোলা ও তাদের ভাষাগত সমস্যা দূরীকরণে প্রবাসী কল্যাণ ও বৈদেশিক কর্মসংস্থান মন্ত্রণালয় সরকারের নির্বাচনি ইশতেহার বাস্তবায়নের অংশ হিসাবে কর্মপরিকল্পনা প্রণয়ন করেছে।
আজ জাতীয় সংসদ অধিবেশনে তারকা চিহ্নিত প্রশ্নের জবাবে প্রবাসী কল্যাণ ও বৈদেশিক কর্মসংস্থান মন্ত্রী আরিফুল হক চৌধুরী এসব তথ্য জানান।
নওগাঁ-৫ আসনের সংসদ সদস্য মোহাম্মদ জাহিদুল ইসলাম ধলুর প্রশ্নের জবাবে মন্ত্রী জানান, নওগাঁ জেলার সদর উপজেলাসহ সকল উপজেলার বেকার যুবক ও নারী সমাজকে দক্ষ জনশক্তিতে রূপান্তর পূর্বক কর্মসংস্থান উপযোগী করে গড়ে তোলার লক্ষ্যে নওগাঁ জেলা সদরের বান্দা বাড়িয়া কারিগরি প্রশিক্ষণ কেন্দ্র (টিটিসি) এবং রানীনগর উপজেলায় রানীনগর কারিগরি প্রশিক্ষণ কেন্দ্র স্থাপন করা হয়েছে। বর্তমানে এই দু’টি কেন্দ্রে বেকার যুবক ও নারী কর্মীরা বিভিন্ন ট্রেডে প্রশিক্ষণ গ্রহণ করছেন। আন্তর্জাতিক বাজারের চাহিদার সাথে সংগতিপূর্ণ আইটি, কেয়ার গিভিং ও ড্রাইভিংয়ের মতো আধুনিক ও উচ্চমানের ট্রেডগুলো প্রতিটি সেন্টারে বাস্তবায়ন করা হবে বলেও তিনি উল্লেখ করেন।
সিলেট-২ আসনের সংসদ সদস্য তাহসিনা রুশদীর এক সম্পূরক প্রশ্নের জবাবে মন্ত্রী বলেন, দেশের প্রত্যন্ত অঞ্চলের কম শিক্ষিত নারী-পুরুষ ও বিধবাদের দক্ষ জনশক্তিতে রূপান্তর করে স্থানীয়ভাবে কর্মসংস্থান সৃষ্টির পরিকল্পনা সরকারের রয়েছে। পর্যায়ক্রমে সব এলাকাতেই এই কর্মসূচি বাস্তবায়ন করা হবে।
সংরক্ষিত নারী আসনের সদস্য নীলুফার চৌধুরী মনির প্রশ্নের জবাবে মন্ত্রী জানান, প্রবাসীদের কল্যাণে দেশের তিনটি বিমানবন্দরে স্থাপিত প্রবাসী কল্যাণ ডেস্কের মাধ্যমে বিদেশগামী ও প্রত্যাবর্তনকারী কর্মীদের লাগেজ র‍্যাপিং, লাগেজ প্রাপ্তি, সঠিক কাগজ প্রিন্ট, ফটোকপি, সত্যায়ন, ইমিগ্রেশন ও কাস্টমস সংক্রান্ত কার্যাদিতে সহায়তা করা হচ্ছে। এছাড়া প্রবাসীদের জন্য ফ্রি ওয়াই-ফাই, টেলিভিশন, সংবাদপত্র ও ফ্রি টেলিফোন সুবিধাসহ ৩০ শতাংশ ডিসকাউন্টে প্রবাসী ক্যাফেতে সুলভ মূল্যে খাবারের ব্যবস্থা করা হয়েছে।
বিদেশে মৃত্যুবরণকারী কর্মীদের বিষয়ে মন্ত্রী বলেন, এই সরকারের সময়েই রাষ্ট্রীয় খরচে শুধু মরদেহ দেশে আনা নয়, মরদেহ বাড়িতে পৌঁছানোসহ দাফন-কাফনের সব খরচ সম্পন্ন করা হচ্ছে, যা বাংলাদেশে প্রথম। প্রবাসীদের ই-পাসপোর্ট সহজীকরণ এবং নারী কর্মীদের সুরক্ষা ও সম্মান নিশ্চিত করতে প্রতিটি প্রশিক্ষণ কেন্দ্রে দক্ষ কর্মী হিসেবে তাদের তৈরি করা হচ্ছে।
সংরক্ষিত আসনের অপর সদস্য মোসাম্মাৎ নাজমুন্নাহারের প্রশ্নের জবাবে মন্ত্রী বলেন, বিভিন্ন দেশের কারাগারে থাকা প্রবাসী শ্রমিকদের দূতাবাসের মাধ্যমে যোগাযোগ করে ইতোমধ্যে অনেককে ফিরিয়ে আনা হয়েছে। এই ধরনের যেকোনো সঠিক তথ্য প্রবাসী কল্যাণ মন্ত্রণালয়ের নির্দিষ্ট ইমেইলে প্রদান করলে রাষ্ট্রদূতদের সাথে কথা বলে দ্রুত তাদের ফিরিয়ে আনার ব্যবস্থা গ্রহণ করা হবে।

বাণিজ্যমন্ত্রীর সাথে ইউরোপীয় ইউনিয়নের রাষ্ট্রদূত এর বৈঠক

ঢাকা, ২৫ আষাঢ় (৯ জুলাই):  
বাণিজ্যমন্ত্রী খন্দকার আব্দুল মুক্তাদিরের সাথে আজ আগারগাঁওয়ে পরিকল্পনা কমিশনে বাংলাদেশে নিযুক্ত ইউরোপীয় ইউনিয়নের রাষ্ট্রদূত Michael Miller বৈঠক করেছেন।  
বৈঠকে বাংলাদেশ ও ইউরোপীয় ইউনিয়নের মধ্যকার দ্বিপাক্ষিক বাণিজ্য সম্পর্ক, বিনিয়োগ সম্ভাবনা এবং বিদ্যমান নন-ট্যারিফ বাধাগুলো অপসারণের বিষয়ে বিস্তারিত আলোচনা হয়। এছাড়া এলডিসি গ্রাজুয়েশন পেছানো ও বাংলাদেশ ও ইউরোপীয় ইউনিয়নের মধ্যে এফটিএ চুক্তি নিয়ে বিস্তারিত আলোচনা হয়।
বাণিজ্যমন্ত্রী বলেন, ইউরোপীয় ইউনিয়নের উত্থাপিত বিভিন্ন উদ্বেগ দূর করতে সরকার আন্তরিকতার সাথে কাজ করছে। এসব বিষয়ে ইতোমধ্যে কিছু অগ্রগতিও হয়েছে। রাজনৈতিক অঙ্গীকার বাস্তবায়নের পাশাপাশি এমন একটি পরিবেশ গড়ে তোলা হচ্ছে, যাতে বিদেশি বিনিয়োগ বাড়ে, বাণিজ্য প্রতিবন্ধকতা কমে এবং অর্থনীতির প্রতি আন্তর্জাতিক অংশীদারদের আস্থা আরো শক্তিশালী হয়।
বাণিজ্যমন্ত্রী বলেন, ইইউর সব উদ্বেগ ও প্রত্যাশার বিষয় সরকার গুরুত্বের সাথে বিবেচনা করছে এবং একে একে সেগুলোর সমাধানে কাজ চলছে। আন্তর্জাতিক অংশীদারদের কাছে বাংলাদেশ তার প্রতিশ্রুতি রক্ষায় সম্পূর্ণ সক্ষম—এ বার্তা পৌঁছে দিতেই সরকার সর্বোচ্চ গুরুত্ব দিচ্ছে।
খন্দকার আব্দুল মুক্তাদির বলেন, তাঁর প্রত্যাশা, দেশে বিদেশি বিনিয়োগের জন্য অনুকূল পরিবেশ পুরোপুরি তৈরি হবে, বাণিজ্য প্রতিবন্ধকতা দূর হবে, জ্বালানি সংকটের সমাধান হবে এবং রাষ্ট্রীয় মালিকানাধীন শিল্প-কারখানাগুলো দক্ষ বেসরকারি ব্যবস্থাপনায় পরিচালিত হবে। এসব সংস্কারের মাধ্যমে বাংলাদেশের অর্থনীতি আরো শক্তিশালী ভিত্তির ওপর দাঁড়াবে বলেও তিনি আশাবাদ ব্যক্ত করেন।
ইউরোপীয় ইউনিয়নের রাষ্ট্রদূত বলেন, এলডিসি থেকে উত্তরণের প্রেক্ষাপটে বাংলাদেশ ও ইউরোপীয় ইউনিয়নের সম্পর্ক একটি গুরুত্বপূর্ণ সন্ধিক্ষণে রয়েছে। তিনি জানান, বাংলাদেশ-ইইউ মুক্ত বাণিজ্য চুক্তি নিয়ে অনুসন্ধানমূলক আলোচনা শুরুর জন্য ইইউ প্রস্তুত এবং এ বিষয়ে বাংলাদেশকে একটি প্রস্তাবও দেওয়া হয়েছে। অশুল্ক বাণিজ্য প্রতিবন্ধকতা (এনটিবি) দূর করা, ব্যবসায়িক পরিবেশ আরো উন্নত করা এবং এলডিসি-পরবর্তী সময়ে বাণিজ্যিক সুবিধা মসৃণভাবে অব্যাহত রাখতে দ্রুত ও নির্দিষ্ট পদক্ষেপ নেওয়ার ওপর গুরুত্বারোপ করেন তিনি।
বৈঠকে অভ্যন্তরীণ সম্পদ বিভাগের সচিব মোঃ শাহরিয়ার কাদের সিদ্দিকী, বাণিজ্য মন্ত্রণালয়ের সচিব মোঃ আতাউর রহমান খান, অতিরিক্ত সচিব আয়েশা আক্তারসহ মন্ত্রণালয়ের ঊর্ধ্বতন কর্মকর্তারা উপস্থিত ছিলেন।
#

তথ্যবিবরণী                                                                                                                  নম্বর: ১৩৪

সরকার একটি অন্তর্ভুক্তিমূলক সমাজ তৈরির লক্ষ্যে সবাইকে নিয়ে কাজ করে যাচ্ছে
                                                              --- মহিলা ও শিশু বিষয়ক মন্ত্রী
গাজীপুর, ২৫ আষাঢ় (৯ জুলাই):
	মহিলা ও শিশু বিষয়ক মন্ত্রী অধ্যাপক ডা. এ জেড এম জাহিদ হোসেন বলেছেন, প্রধানমন্ত্রী তারেক রহমান একটি ইনক্লুসিভ বা অন্তর্ভুক্তিমূলক সমাজ তৈরির লক্ষ্যে কাজ করছেন, যেন সমাজে পিছিয়ে পড়া অবহেলিত শিশু-কিশোররাও দেশের মূল স্রোতোধারার সাথে মিশে যেতে পারে। এজন্য দেশের শিশু উন্নয়ন কেন্দ্রগুলোকে আধুনিক সুযোগ-সুবিধা সংবলিত প্রকৃত সংশোধনাগার হিসেবে গড়ে তুলতে তিনি আগামী ৫০ বছরের জন্য একটি দূরদর্শী মহাপরিকল্পনা তৈরি করার কথা বলেন।
	আজ গাজীপুরের টঙ্গীতে প্রস্তাবিত ১০ তলাবিশিষ্ট ‘শিশু উন্নয়ন কেন্দ্র (বালক)-এর একাডেমিক কাম ডরমেটরি ভবন’-এর নির্মাণ কার্যক্রম সরেজমিনে পরিদর্শন শেষে কেন্দ্রের সম্মেলনকক্ষে আয়োজিত সভায় প্রধান অতিথির বক্তব্যে মন্ত্রী এসব কথা বলেন।
	মন্ত্রী বলেন, এই শিশু উন্নয়ন কেন্দ্রগুলোতে শিশুদের অপরাধী হিসেবে নয়, বরং সংশোধনের জন্য আনা হয়। তারা যেন চমৎকার ও উপযুক্ত পরিবেশের মধ্য থেকে নিজেদের ভুলত্রুটি সংশোধন করার সুযোগ পায় এবং ভবিষ্যতে সমাজের সুস্থ ও স্বাভাবিক নাগরিক হিসেবে ফিরে আসতে পারে, সেজন্য কেন্দ্রের সবাইকে একসাথে কাজ করার আহ্বান জানান তিনি। 
	বর্তমানে কেন্দ্রটিতে প্রায় ৭৬০ জন শিশু ও কিশোর অবস্থান করছে, যাদেরকে বিভিন্ন বৃত্তিমূলক ও কারিগরি প্রশিক্ষণ দেওয়ার পাশাপাশি ক্ষুদ্র পরিসরে কৃষি কাজও শেখানো হচ্ছে, যাতে তারা ভবিষ্যতে সমাজের কর্মক্ষম জনবল হিসেবে অবদান রাখতে পারে। তিনি শিশুদের শারীরিক ও মানসিক বিকাশের জন্য আধুনিক সুযোগ-সুবিধা সংবলিত খেলার মাঠ তৈরি এবং শিশুরা যাতে আনন্দের মধ্য দিয়ে সময় অতিবাহিত করতে পারে, এজন্য শিশুদের বিভিন্ন গ্রুপে ভাগ করে নিয়মিত ক্রীড়া প্রতিযোগিতা আয়োজনের তাগিদ দেন। একই সাথে তিনি শিশুদের মাঝে ধর্মীয় মূল্যবোধ ও নৈতিক শিক্ষার প্রসারেও গুরুত্বারোপ করেন। 
	শিশুদের স্বাস্থ্য ও নিরাপত্তার বিষয়ে মন্ত্রী শিশুদের সামনে কোনো অবস্থাতেই কোনো ধরনের আগ্নেয়াস্ত্র (আনসার সদস্যদের) বা ভীতি ছড়াতে পারে এমন জিনিসপত্র না রাখার আহ্বান জানান। কেন্দ্রে অবস্থানরত শিশুরা যাতে প্রাথমিক চিকিৎসা এবং জরুরি পরিস্থিতিতে দ্রুত উন্নত চিকিৎসা পায়, সে লক্ষ্যে কেন্দ্রকে নিকটস্থ হাসপাতালের সাথে একটি সমঝোতা স্মারক স্বাক্ষর করা-সহ বিদ্যমান চিকিৎসা ব্যবস্থা উন্নতির লক্ষ্যে ডাক্তারদের সম্মানি বৃদ্ধির পরামর্শ দেন। এছাড়া শিশুরা যাতে কার্বোহাইড্রেট, প্রোটিন এবং ফ্যাট সমৃদ্ধ সুষম খাবার পায় তা নিশ্চিত করতে তিনি কেন্দ্র প্রধানকে নির্দেশ দেন।
	উক্ত পর্যালোচনা সভায় সমাজকল্যাণ মন্ত্রণালয়ের সচিব ড. মোহাম্মদ আবু ইউছুফ, সমাজসেবা অধিদপ্তরের মহাপরিচালক শাহ মোহাম্মদ মাহ্বুবসহ স্থানীয় প্রশাসন এবং সংশ্লিষ্ট দপ্তর ও সংস্থার ঊর্ধ্বতন কর্মকর্তাগণ  উপস্থিত ছিলেন।
#

কেন্দ্রীয় ভূমি বরাদ্দ কমিটির ১৫৬তম সভা অনুষ্ঠিত
ঢাকা, ২৫ আষাঢ় (৯ জুলাই): 
আজ ঢাকায় ভূমি মন্ত্রণালয়ে কেন্দ্রীয় ভূমি বরাদ্দ কমিটির ১৫৬তম সভা অনুষ্ঠিত হয়েছে। সভায় সভাপতির বক্তব্যে ভূমি মন্ত্রী মোঃ মিজানুর রহমান মিনু বলেন, স্বচ্ছতার সাথে অধিগ্রহণ সম্পন্ন এবং জনগণের যাতে কোন অসন্তোষ না থাকে তা নিশ্চিত করতে হবে। পাশাপাশি প্রাকৃতিক পরিবেশ যেন যতটা সম্ভব ঠিক রাখা হয় এবং কৃষি জমির যেন ক্ষতি না হয় সে বিষয়ে সংশ্লিষ্টদের সতর্ক থাকার নির্দেশনা দেন মন্ত্রী। সভায় ভূমি প্রতিমন্ত্রী মীর মোহাম্মদ হেলাল উদ্দীন এবং মন্ত্রণালয়ের সিনিয়র সচিব এ এস এম সালেহ আহমেদ উপস্থিত ছিলেন। সভায় কেন্দ্রীয় ভূমি বরাদ্দ কমিটির পূর্বানুমোদনের জন্য প্রাপ্ত প্রস্তাবসমূহ অনুমোদন করা হয়। 
প্রস্তাব সমূহের মধ্যে রয়েছে: বাংলাদেশ কোস্ট গার্ড স্টেশন পাগলায় অপারেশনাল কার্যক্রম সুষ্ঠুভাবে সম্পাদনের লক্ষ্যে নারায়ণগঞ্জ জেলার ফতুল্লা থানার ধোপাতিতা মৌজায় পন্টুন ও সংশ্লিষ্ট অবকাঠামো স্থাপনের জন্য ১.৪৪ একর; চট্টগ্রাম উন্নয়ন কর্তৃপক্ষ (চউক) কর্তৃক বাস্তবায়নাধীন চট্টগ্রাম শহরের গুরুত্বপূর্ণ সড়কসমূহের সম্প্রসারণ ও উন্নয়ন গুচ্ছ প্রকল্প-১ এর আওতায় চট্টগ্রাম জেলার ডাবলমুরিং উপজেলাধীন মাদারবাড়ী মৌজার ০.১৮১ একর; গাজীপুর সিটি কর্পোরেশনের কঠিন বর্জ্য ব্যবস্থাপনার জন্য এবং বিভিন্ন অঞ্চলের বাস ট্রাক টার্মিনাল নির্মাণের জন্য গাজীপুর জেলার সদর উপজেলাধীন শিলমুন ও দত্তপাড়া মৌজার ১৩.৩৩ একর; গাজীপুর সিটি কর্পোরেশনের আওতায় গাজীপুর সিটি কর্পোরেশনের বিভিন্ন জোনের প্রধান সংযোগ রাস্তাগুলি প্রশস্তকরণসহ নর্দমা ও ফুটপাত নির্মাণ (১ম সংশোধিত) শীর্ষক প্রকল্পের জন্য গাজীপুর সদর উপজেলাধীন চান্দনা, যোগীতলা ও জাঝর মৌজায় বিভিন্ন দাগে মোট ৫.৬৮৮১ একর; চট্টগ্রাম ওয়াসা কর্তৃক চট্টগ্রাম মহানগরীর কালুরঘাট এলাকায় পয়ঃশোধনাগার নির্মাণ শীর্ষক উন্নয়ন প্রকল্পের আওতায় চট্টগ্রাম মহানগরের পাঁচলাইশ থানাধীন চান্দগাঁও মৌজায় ৭৪.১১ একর। 
এছাড়াও, জেলা ভূমি বরাদ্দ কমিটির সুপারিশকৃত বিভিন্ন জেলা থেকে চূড়ান্ত অনুমোদনের জন্য প্রাপ্ত ৫০ বিঘার উর্ধ্বের অধিগ্রহণ প্রস্তাবসমূহ অনুমোদন করা হয়। প্রস্তাবসমূহের মধ্যে রয়েছে: একসেলেরেটিং ট্রান্সপোর্ট এন্ড ট্রেড কানেকটিভিটি ইন ইস্টার্ণ সাউথ এশিয়া (একসেস)-বাংলাদেশ ফেজ-১ (বিএলপিএ কম্পোনেন্ট)’ শীর্ষক প্রকল্পের আওতায় বেনাপোল স্থলবন্দর সম্প্রসারণের জন্য যশোর জেলার শার্শা উপজেলায় বিভিন্ন মৌজায় মোট ৫২.৭০ একর; কুমিল্লা (ময়নামতি)-ব্রাহ্মণবাড়িয়া (ধরখার) জাতীয় মহাসড়ককে (এন-১০২) চার লেন জাতীয় মহাসড়কে উন্নীতকরণ শীর্ষক কুমিল্লা জেলার দেবিদ্বার উপজেলাধীন ডালকরপাড়া ও দক্ষিণ নারায়নপুর মৌজাণ ৬.২৭৮৫ একর; কুমিল্লা (ময়নামতি)-ব্রাহ্মণবাড়িয়া (ধরখার) জাতীয় মহাসড়ককে (এন-১০২) চার লেন জাতীয় মহাসড়কে উন্নীতকরণ শীর্ষক প্রকল্পের আওতায় কুমিল্লা জেলার দেবিদ্বার উপজেলাধীন গোপালনগর, ইছবপুর, ছোট শালঘর ও বড় শালঘর মৌজার ১২.৯৫৭১ একর; কুমিল্লা (ময়নামতি)-ব্রাহ্মণবাড়িয়া (ধরখার) জাতীয় মহাসড়ককে (এন-১০২) চার লেন জাতীয় মহাসড়কে উন্নীতকরণ শীর্ষক প্রকল্পের আওতায় কুমিল্লা জেলার মুরাদনগর উপজেলার বাখরনগর মৌজা ৯.৪৪১ একর; সুনামগঞ্জ-মদনপুর-দিরাই-শাল্লা-জলসুখা-আজমিরীগঞ্জ-হবিগঞ্জ মহাসড়কের জলসুখা সড়কাংশ নির্মাণ শীর্ষক প্রকল্পের আওতায় হবিগঞ্জ জেলার আজমিরীগঞ্জ উপজেলায় ২.৬৯৫০ একর; চট্টগ্রাম জেলার পটিয়া উপজেলায় বন্যা নিয়ন্ত্রণ, নিষ্কাশন ও সেচ প্রকল্পের আওতায় ১১.৪৮৪০ একর; সিরাজগঞ্জ সড়ক বিভাগাধীন সিরাজগঞ্জ-কাজিরপুর-ধুনট-শেরপুর (জেড-৫৪০১) এর সিরাজগঞ্জ (বাগাবাটি)-ধুনট-(সোনামুখি)-(জেড-৫৪০১) সড়কের ৩য় তম (অংশ) কিঃমিঃ এ তেলকুপি মৌজায় সড়ক নির্মাণ/প্রশস্তকরণ কাজ সুষ্ঠুভাবে বাস্তবায়নের জন্য সিরাজগঞ্জ জেলার সদর উপজেলাধীন তেলকুপি মৌজার বিভিন্ন দাগে মোট ৫.২১২৫ একর; সিরাজগঞ্জ সড়ক বিভাগাধীন সিরাজগঞ্জ-কাজিরপুর-ধুনট-শেরপুর (জেড-৫৪০১) এবং সিরাজগঞ্জ (বাগবাটি)-ধুনট (সোনামুখি) (জেড-৫৪০৫) মহাসড়ক যথাযথ মান ও প্রশস্থতায় উন্নীতকরণ শীর্ষক প্রকল্পের আওতায় কাজিরপুর উপজেলাধীন পাইকপাড়া মৌজায় সিরাজগঞ্জ (বাগবাটি)-ধুনট-শেরপুর (জেড-৫৪০১) সড়কের ৩৮তম কিঃমিঃ হতে ৩৯তম কিঃমি অংশে সড়ক নির্মাণ/প্রশস্তকরণ কাজ বাস্তবায়নের জন্য সিরাজগঞ্জ জেলার কাজিরপুর উপজেলাধীন পাইকপাড়া মৌজার বিভিন্ন দাগে মোট ৬.৭৩৭৫ (ছয় দশমিক সাত তিন সাত পাঁচ) একর; কিশোরগঞ্জ বিশ্ববিদ্যালয়ের জন্য কিশোরগঞ্জ জেলার সদর উপজেলাধীন পাটধা ও রঘুনন্দনপুর মৌজার বিভিন্ন দাগে মোট ১০৩.৭৩ (একশত তিন দশমিক সাত তিন) একর; জাইকা’র অর্থায়নে বাস্তবায়নাধীন দক্ষিণ চট্টগ্রাম আঞ্চলিক উন্নয়ন (SCRD) শীর্ষক প্রকল্পের আওতায় কক্সবাজার জেলার চকরিয়া উপজেলাধীন বরইতলী মৌজায় ১৮.৭৩ একর; পদ্মা সেতু রেল সংযোগ প্রকল্পের আওতায় যশোর জেলার সদর উপজেলাধীন পদ্মবিলা, ঘুনী ও বানিয়াগাতি মৌজার বিভিন্ন দাগে মোট ২.৬৬৫৩ একর; সিলেট-চারখাই-শেওলা মহাসড়ক উন্নয়ন শীর্ষক প্রকল্পের আওতায় সিলেট জেলার গোপালগঞ্জ উপজেলাধীন বিভিন্ন মৌজার বিভিন্ন দাগে মোট ২০.৯১৭৫ একর; দোহাজারী হতে রামু হয়ে কক্সবাজার এবং রামু হতে মায়ানমারের নিকটে গুনদুম পর্যন্ত সিঙ্গেল লাইন ডুয়েল গেজ ট্র্যাক নির্মাণ শীর্ষক প্রকল্পের আওতায় ০৩/২০২৫-২০২৬ নম্বর ভূমি অধিগ্রহণ মামলামূলে কক্সবাজার জেলার সাতকানিয়া উপজেলাধীন জনার কেওচিয়া মৌজার বিভিন্ন দাগে মোট ০.১৪ একর; ঢাকা-(কাঁচপুর)-সিলেট-তামাবিল মহাসড়ক চারলেনে উন্নীতকরণ এবং উভয় পার্শ্বে পৃথক সার্ভিস লেন নির্মাণ শীর্ষক প্রকল্প বাস্তবায়নের জন্য সিলেট জেলার দক্ষিণ সুরমা উপজেলাধীন ফরিদপুর, বাহাপুর ও বদুহাজী মৌজার বিভিন্ন দাগে মোট ১২.১৪৭১ একর ভূমি অধিগ্রহণের চূড়ান্ত অনুমোদন।
#
আসাদুজ্জামান/খাদীজা/মারুফা/তারানা/তানভীর/মিজান/২০২৬/১৫৫৫ ঘণ্টা


Handout                                                                                              Number: 132
Egyptian Ambassador calls on Information Minister
Dhaka, 9 July:
Ambassador of the Arab Republic of Egypt to Bangladesh, Omar Mohie Eldin Ahmed Fahmy called on Information and Broadcasting Minister Zahir Uddin Swapon at the Ministry today.
During the meeting, the Information and Broadcasting Minister underscored the importance of joint efforts to combat misinformation and disinformation in the digital age, while stressing that ensuring freedom of expression remains equally essential. He also expressed Bangladesh's interest in strengthening bilateral cooperation in the field of media between the two countries.
The Egyptian Ambassador highlighted the longstanding historical ties between Bangladesh and Egypt and expressed his country's keen interest in working with the Government of Bangladesh to further deepen these relations.
He emphasized the importance of enhancing people-to-people contacts as a means of strengthening bilateral relations.
To expand cooperation in the media sector, the Ambassador proposed the signing of a Memorandum of Understanding (MoU) between the state-owned media organizations of the two countries and the establishment of a Bangladesh–Egypt Joint Media Forum.
#
Imranul/Khadiza/Marufa/Tarana/Tanvir/Saida/Mahfuz/Zohora/2026/1440


তথ্যবিবরণী                                                                                                         নম্বর: ১৩১
সর্বশেষ আবহাওয়ার পরিস্থিতি
সমুদ্র বন্দরসমূহের জন্য তিন নম্বর স্থানীয় সতর্ক সংকেত 
ঢাকা, ২৫ আষাঢ় (৯ জুলাই):
	দুর্যোগ ব্যবস্থাপনা ও ত্রান মন্ত্রণালয়ের সর্বশেষ আবহাওয়া পরিস্থিতি অনুযায়ী, সুস্পষ্ট নিম্নচাপটি উত্তর-পশ্চিম মধ্যপ্রদেশ ও সংলগ্ন এলাকায় অবস্থান করছে।। এটি আরও পশ্চিম-উত্তরপশ্চিম দিকে অগ্রসর হয়ে এরপর উত্তর-পূর্ব দিকে অগ্রসর হতে পারে। এর প্রভাবে উত্তর বঙ্গোপসাগর ও তৎসংলগ্ন এলাকায় বায়ু চাপের তারতম্যের আধিক্য বিরাজ করছে। সমুদ্র বন্দরসমূহ, উত্তর বঙ্গোপসাগর ও তৎসংলগ্ন বাংলাদেশের উপকূলীয় এলাকার উপর দিয়ে ঝড়ো হাওয়া বয়ে যেতে পারে।
	চট্টগ্রাম, কক্সবাজার, মোংলা ও পায়রা সমুদ্র বন্দরসমূহকে ০৩ (তিন) নম্বর (পুন:) ০৩ (তিন) নম্বর স্থানীয় সতর্ক সংকেত দেখিয়ে যেতে বলা হয়েছে।
	উত্তর বঙ্গোপসাগরে অবস্থানরত সকল মাছ ধরার নৌকা ও ট্রলারকে পরবর্তী নির্দেশ না দেওয়া পর্যন্ত উপকূলের কাছাকাছি থেকে সাবধানে চলাচল করতে বলা হয়েছে।
	রংপুর, দিনাজপুর, রাজশাহী, পাবনা, বগুড়া, টাঙ্গাইল, ময়মনসিংহ, ঢাকা, ফরিদপুর, কুষ্টিয়া, যশোর, খুলনা, বরিশাল, পটুয়াখালী, নোয়াখালী, কুমিল্লা, চট্রগ্রাম, কক্সবাজার এবং সিলেট অঞ্চলসমূহের উপর দিয়ে দক্ষিণ/দক্ষিণ-পূর্ব দিক থেকে ঘন্টায় ৪৫-৬০ কি.মি. বেগে দমকা অথবা ঝড়োহাওয়াসহ অস্থায়ীভাবে বৃষ্টি অথবা বজ্রবৃষ্টি হতে পারে। এসব এলাকার নৌবন্দরসমূহকে ১ নম্বর (পুনঃ) ১ নম্বর সতর্ক সংকেত দেখাতে বলা হয়েছে।
	দুর্যোগকালীন সময়ে দুর্যোগ পরিস্থিতি মনিটরিং করার জন্য দুর্যোগ ব্যবস্থাপনা ও ত্রাণ মন্ত্রণালয়ের NDRCC (জাতীয় দুর্যোগ সাড়াদান সমন্বয় কেন্দ্র) ২৪ ঘন্টা (২৪X৭) খোলা থাকে। দুর্যোগ সংক্রান্ত যে কোন তথ্য আদান-প্রদানের জন্য NDRCC'র টেলিফোন/মোবাইল/email এ যোগাযোগ করার জন্য অনুরোধ করা যাচ্ছে। টেলিফোন নম্বর: ৫৫১০১১১৫, ৫৫১০১২১৭; মোবা: ০১৩৪২-৬৮৮৫২৬; E-mail: ndrcc.dmrd@gmail.com, ndrcc@modmr.gov.bd। দুর্যোগের আগাম বার্তা পাওয়ার জন্য দুর্যোগ ব্যবস্থাপনা ও ত্রাণ মন্ত্রণালয়ের ১০৯০ টোল ফ্রি নম্বরে ডায়াল করা যেতে পারে।
#
হাসান/খাদীজা/মারুফা/তানভীর/সাঈদা/মাহ্‌ফুজ/জোহরা/২০২৬/১৫১৩ ঘণ্টা




তথ্যবিবরণী                                                                                                                নম্বর: ১৩০
তথ্যমন্ত্রীর সাথে মিশরের রাষ্ট্রদূতের সাক্ষাৎ

ঢাকা, ২৫ আষাঢ় (৯ জুলাই): 
তথ্য ও সম্প্রচার মন্ত্রী জহির উদ্দিন স্বপনের সাথে আজ মন্ত্রণালয়ে তার অফিসকক্ষে সাক্ষাৎ করেছেন বাংলাদেশে মিশরের রাষ্ট্রদূত Omar Mohie Eldin Ahmed Fahmy.
তথ্যমন্ত্রী সাক্ষাৎকালে মিডিয়া ব্যবস্থাপনা নিয়ে সরকারের চিন্তাভাবনা ও গৃহীত কার্যক্রম রাষ্ট্রদূতের সামনে তুলে ধরেন। তিনি ডিজিটাল যুগে ভুলতথ্য ও অপতথ্য মোকাবিলায় যৌথ উদ্যোগের উপর গুরুত্বারোপ করেন। তিনি একইসাথে মত প্রকাশের স্বাধীনতা নিশ্চিত করাও জরুরি বলে মন্তব্য করেন।  
মন্ত্রী এ সময় দু’দেশের মধ্যে গণমাধ্যম বিষয়ে সহযোগিতা জোরদারে আগ্রহ প্রকাশ করেন। 
মিশরের রাষ্ট্রদূত বাংলাদেশ ও মিশরের মধ্যে ঐতিহাসিক সম্পর্কের কথা উল্লেখ করেন এবং এ সম্পর্ক আরো জোরদারে সরকারের সাথে কাজ করার আগ্রহ প্রকাশ করেন।
সম্পর্ক উন্নয়নের ক্ষেত্রে‌ তিনি দুই দেশের জনগণের মধ্যে সরাসরি যোগাযোগ বৃদ্ধির উপর গুরুত্ব দেন। 
রাষ্ট্রদূত তথ্যমন্ত্রীর কাছে গণমাধ্যম ক্ষেত্রে সহযোগিতা বৃদ্ধির লক্ষ্যে দু’দেশের রাষ্ট্রীয় গণমাধ্যমগুলোর মধ্যে সমঝোতা স্মারক স্বাক্ষর ও বাংলাদেশ-মিশর যৌথ মিডিয়া ফোরাম গঠনের প্রস্তাব দেন। 
#

তথ্যবিবরণী                                                                                                                নম্বর: ১২৯
প্রধানমন্ত্রীর নির্দেশনায় ক্ষতিগ্রস্তদের কাছে যথাসময়ে ত্রাণ পৌঁছাবে
                    -ভূমি ও পার্বত্য চট্টগ্রাম প্রতিমন্ত্রী 

চট্টগ্রাম, ২৫ আষাঢ় (৯ জুলাই): 
ভূমি ও পার্বত্য চট্টগ্রাম বিষয়ক প্রতিমন্ত্রী মীর মোহাম্মদ হেলাল উদ্দীন বলেন, প্রধানমন্ত্রীর নির্দেশনায় চট্টগ্রামের প্রতিটি ক্ষতিগ্রস্ত মানুষের দ্বারে দ্বারে ত্রাণসামগ্রী যথাসময়ে পৌঁছে দেয়া হবে।
গতকাল চট্টগ্রাম, হাটহাজারী ও রাঙ্গামাটির বিভিন্ন বন্যা ও পাহাড়ধস প্রবণ এলাকা পরিদর্শন এবং ক্ষতিগ্রস্তদের মাঝে প্রধানমন্ত্রীর তহবিল হতে ত্রাণসামগ্রী বিতরণকালে তিনি এসব কথা বলেন। এর আগে প্রধানমন্ত্রীর নির্দেশে প্রতিমন্ত্রী চট্টগ্রাম, হাটহাজারী ও রাঙ্গামাটি শহরের বিভিন্ন এলাকার ক্ষতিগ্রস্ত মানুষের মাঝে ত্রাণসামগ্রী পৌঁছে দেন। 
ত্রাণ বিতরণকালে সাংবাদিকদের প্রশ্নের উত্তরে প্রতিমন্ত্রী বলেন, এই সরকার জনগণের প্রত্যক্ষ ভোটে নির্বাচিত সরকার, প্রধানমন্ত্রীর সাথে বৈঠক শেষে তাঁর সরাসরি দিকনির্দেশনা পেয়ে ত্রাণ সহায়তা নিয়ে আমি প্রাকৃতিক বৈরী আবহাওয়ার শিকার অসহায় দুর্গত মানুষের মাঝে ছুটে এসেছি।
তিনি আরো জানান, প্রধানমন্ত্রীর ত্রাণ তহবিল থেকে জেলা প্রশাসনকে আরো আর্থিক অনুদান দেয়া হবে। পার্বত্য চট্টগ্রামের মানুষের জীবনমান উন্নয়নে বর্তমান সরকারের পক্ষ থেকে পার্বত্য চট্টগ্রাম বিষয়ক মন্ত্রণালয়, পার্বত্য চট্টগ্রাম উন্নয়ন বোর্ড, পার্বত্য চট্টগ্রাম আঞ্চলিক পরিষদ এবং তিন পার্বত্য জেলা পরিষদসহ সরকারের অন্যান্য সংস্থাগুলো প্রচেষ্টা চালিয়ে যাচ্ছে। পার্বত্য চট্টগ্রামে বাঙালি ও বিভিন্ন জাতিসত্তার মানুষসহ ১২টি জাতিগোষ্ঠীর মানুষ যেন  সমঅধিকার লাভ করে, সে লক্ষ্যে এবং প্রধানমন্ত্রী ঘোষিত ‘রংধনু জাতি’ গড়ার প্রত্যয়কে বাস্তবে রূপ দিতে বর্তমান সরকার সচেষ্ঠ থাকবে।
প্রতিমন্ত্রী রাঙ্গামাটি পার্বত্য জেলার সদরে অবস্থিত লোকনাথ মন্দিরস্থ আশ্রয় কেন্দ্রে প্রবল বর্ষণে ক্ষতিগ্রস্ত জনগণের মাঝে প্রধানমন্ত্রীর পক্ষ থেকে ত্রাণ সহায়তা পৌঁছে দেন। এছাড়া, রাঙ্গামাটি কাউখালী উপজেলার ৩নং ঘাগড়া ইউনিয়নে ভারী বৃষ্টিতে ক্ষতিগ্রস্ত শতাধিক পরিবারকে ত্রাণ ও মানবিক সহায়তা প্রদানে সহযোগিতা করায় রাঙ্গামাটি জেলা, উপজেলা ও অঙ্গ-সহযোগী সংগঠনের নেতৃবৃন্দের প্রতি ধন্যবাদ ও কৃতজ্ঞতা প্রকাশ করেন তিনি।
এর আগে প্রতিমন্ত্রী মীর হেলাল চট্টগ্রামের হাটহাজারী পৌরসভার ৩নং আজিমপুর ওয়ার্ড এলাকা, হাটহাজারী উপজেলার মেখলস্থ ইছাপুর এলাকা, চট্টগ্রাম সিটি কর্পোরেশনের ১নং দক্ষিণ পাহাড়তলীস্থ খিল্লাপাড়া এলাকা এবং চট্টগ্রামের জালালাবাদস্থ বটতল এলাকার প্রবল বর্ষণে প্লাবিত অঞ্চলসমূহ পরিদর্শন করেন। এসময় তিনি আশ্রয়হীন ক্ষতিগ্রস্ত পরিবারের মাঝে ত্রাণ বিতরণ করেন এবং প্রধানমন্ত্রীর পক্ষ থেকে সরকারি সহায়তা প্রদানের বার্তা পৌঁছে দেন। পাশাপাশি তিনি চট্টগ্রাম মহানগরের বায়েজিদ থানার অন্তর্গত বাংলাবাজার ব্যাংক কলোনি পাহাড়ের ফাটলস্থল পরিদর্শন করে এলাকাবাসীকে সতর্ক থাকার আহ্বান জানান। 
#
রেজুয়ান/খাদীজা/মারুফা/তারানা/তানভীর/সাঈদা/মাহ্‌ফুজ/কামাল/১১৫০ ঘণ্টা 


তথ্যবিবরণী                                                                              		                     নম্বর: ১২৮
জাতিসংঘ পুলিশ প্রধানদের সম্মেলনে স্বরাষ্ট্রমন্ত্রীর যোগদান
ভবিষ্যতের নিরাপত্তা চ্যালেঞ্জ মোকাবিলায় আন্তর্জাতিক সহযোগিতার আহ্বান

ঢাকা, ২৫ আষাঢ় (৯ জুলাই): 
স্বরাষ্ট্রমন্ত্রী সালাহউদ্দিন আহমদ গতকাল যুক্তরাষ্ট্রের নিউইয়র্কে জাতিসংঘ সদর দপ্তরে পঞ্চম জাতিসংঘ পুলিশ প্রধানদের সম্মেলন (5th United Nations Chiefs of Police Summit-UNCOPS 2026)-এ যোগদান করেছেন। এতে তিনি পাঁচ সদস্যের বাংলাদেশ প্রতিনিধিদলের নেতৃত্ব দিচ্ছেন।
এবারের দুই দিনব্যাপী (০৭-০৮ জুলাই) সম্মেলনে জাতিসংঘের সদস্য রাষ্ট্রসমূহের পুলিশ প্রধান এবং নীতি-নির্ধারকগণ বিশ্বশান্তি ও নিরাপত্তা রক্ষায় তিনটি মূল প্লেনারি সেশনে অংশ নিচ্ছেন। সেশনগুলো হলো-জাতিসংঘ পুলিশের ভবিষ্যৎ রূপরেখা (Vision for the Future of UN Police); জাতিসংঘ পুলিশিংয়ে উদ্ভাবন ও নতুন প্রযুক্তি (Innovations and New Technologies in UN Policing) এবং আন্তঃদেশীয় চ্যালেঞ্জ মোকাবিলায় আন্তর্জাতিক সহযোগিতা বৃদ্ধি (Enhancing International Cooperation to Address Transnational Challenges)। 
সম্মেলনের প্রথম সেশনে স্বরাষ্ট্রমন্ত্রী বলেন, বর্তমান বিশ্বের নিরাপত্তা চ্যালেঞ্জসমূহ দিন দিন অত্যন্ত জটিল রূপ ধারণ করছে। প্রযুক্তির দ্রুত বিকাশ এবং অপরাধী চক্রগুলোর আন্তঃদেশীয় নেটওয়ার্কের কারণে প্রথাগত পুলিশিং ব্যবস্থার আমূল পরিবর্তন প্রয়োজন।
বাংলাদেশকে জাতিসংঘের শান্তিরক্ষা কার্যক্রমে অন্যতম শীর্ষ অবদানকারী দেশ হিসেবে উল্লেখ করে মন্ত্রী বলেন, ভবিষ্যতের যেকোনো পরিস্থিতি মোকাবিলায় বাংলাদেশ তার ফর্মড পুলিশ ইউনিটকে (FPU) আধুনিক ও যুগোপযোগী করে গড়ে তুলেছে। আমাদের পুলিশ বাহিনীতে ইতিমধ্যে সোয়াত (SWAT), বোম্ব ডিসপোজাল ইউনিট, সাইবার ও সংগঠিত অপরাধ তদন্ত বিশেষজ্ঞ, ফরেনসিক বিশেষজ্ঞ, ইমিগ্রেশন পুলিশ এবং ইন্টেলিজেন্স-লেড পুলিশিং ব্যবস্থার অন্তর্ভুক্তি ও সক্ষমতা ব্যাপকভাবে বৃদ্ধি করা হয়েছে।
বিশ্ব পরিমণ্ডলে মেধা ও দক্ষতার পদ্ধতিগত আদান-প্রদানের লক্ষ্যে স্বরাষ্ট্রমন্ত্রী বাংলাদেশের পক্ষ থেকে একটি ‘জাতিসংঘ পুলিশ জ্ঞান ও উদ্ভাবন নেটওয়ার্ক’ প্রতিষ্ঠার প্রস্তাব করেন। এর মাধ্যমে সদস্য রাষ্ট্রগুলো নিজেদের সেরা অনুশীলন এবং প্রযুক্তিগত দক্ষতা শেয়ার করতে পারবে। তিনি জলবায়ু পরিবর্তনজনিত বৈশ্বিক নিরাপত্তা চ্যালেঞ্জ মোকাবিলায় আন্তর্জাতিক সহযোগিতা ও প্রস্তুতি জোরদার করার লক্ষ্যে বার্ষিক পরিবেশ পুলিশিং সম্মেলন আয়োজনের প্রস্তাব করেন। মন্ত্রী একটি অভিযোজনক্ষম, উদ্ভাবনী এবং শান্তি ও মানবতার প্রতি দায়বদ্ধ জাতিসংঘ পুলিশ বাহিনী গড়ে তোলার জন্য বিশ্ব সম্প্রদায়ের প্রতি আহ্বান জানান। 
সম্মেলনে স্বরাষ্ট্রমন্ত্রীর এ সুনির্দিষ্ট ও দূরদর্শী প্রস্তাবনা এবং বিশ্বশান্তিতে বাংলাদেশের সুদৃঢ় অঙ্গীকার বিশ্ব নেতৃবৃন্দের মাঝে ব্যাপক প্রশংসিত ও সমাদৃত হয়েছে।
সম্মেলনে জাতিসংঘের সদস্য রাষ্ট্রসমূহের মন্ত্রী পর্যায়ের প্রতিনিধিরা ছাড়াও জাতিসংঘের শান্তিরক্ষা কার্যক্রম (DPO), অপারেশনাল সাপোর্ট (DOS) এবং রাজনৈতিক ও শান্তি বিনির্মাণ বিষয়ক (DPPA) আন্ডার-সেক্রেটারি-জেনারেলগণ উপস্থিত ছিলেন।
#
ফয়সল/খাদীজা/মারুফা/তারানা/তানভীর/সাঈদা/মিজান/২০২৬/১০৫৫ ঘণ্টা

তথ্যবিবরণী                                                                              		                     নম্বর: ১২৭
জাদুশিল্পীদের কল্যাণে আর্থিক সহযোগিতা প্রদানের আশ্বাস সংস্কৃতি মন্ত্রীর

ঢাকা, ২৫ আষাঢ় (৯ জুলাই): 
জাদুশিল্পকে পারফর্মিং আর্টের একটি অত্যন্ত জনপ্রিয় ও গুরুত্বপূর্ণ মাধ্যম উল্লেখ করে সংস্কৃতি বিষয়ক মন্ত্রণালয়ের অন্তর্ভুক্ত করার ঘোষণা দিয়েছেন সংস্কৃতি বিষয়ক মন্ত্রী নিতাই রায় চৌধুরী। গতকাল বাংলাদেশ শিল্পকলা একাডেমির জাতীয় নাট্যশালা মিলনায়তনে ‘জাদুশিল্পী ঐক্য সংস্থা’ আয়োজিত ‘অভিষেক ও মনোজ্ঞ সাংস্কৃতিক সন্ধ্যা’ অনুষ্ঠানে প্রধান অতিথির বক্তব্যে তিনি এ ঘোষণা দেন।
প্রধান অতিথির বক্তব্যে মন্ত্রী বলেন, আমাদের সংস্কৃতি বিষয়ক মন্ত্রণালয়ের যে বিশালতা, তার মধ্যে জাদুশিল্প অন্যতম একটি প্রাচীন ও প্রতিষ্ঠিত শিল্প মাধ্যম। কিন্তু অত্যন্ত পরিতাপের বিষয়, দেশজুড়ে ছড়িয়ে-ছিটিয়ে থাকা আমাদের ঐতিহ্যবাহী জাদুশিল্পীরা ও সাপুড়েরা দীর্ঘদিন ধরে অবহেলিত রয়েছেন। মানুষের সংগ্রামের সাথী হওয়া এবং সুস্থ বিনোদন দেওয়ার এই শিল্পকে আমরা আর অবহেলায় রাখতে পারি না। তিনি বক্তব্যে জাদুশিল্পকে সংস্কৃতি বিষয়ক মন্ত্রণালয়ের অন্তর্ভুক্তির কথা উল্লেখ করেন।
মন্ত্রী আরো বলেন, পারফর্মিং আর্ট তথা যাদুশিল্প হচ্ছে আমাদের সৃজনশীল অর্থনীতি বা ক্রিয়েটিভ ইকোনমি’র একটি অন্যতম শক্তিশালী মাধ্যম, যা বিনোদনের পাশাপাশি কর্মসংস্থানের সুযোগ সৃষ্টি করে। নতুন অর্থবছর শুরু হওয়ায় জাদুশিল্পীদের কল্যাণে বাজেট থেকে সাধ্যমতো আর্থিক সহযোগিতা প্রদান করা হবে। এসময় তিনি প্রতি মাসে অন্তত একবার বাংলাদেশ শিল্পকলা একাডেমিতে জাদু প্রদর্শনীর আয়োজন করার বিষয়ে মন্ত্রণালয়ের পক্ষ থেকে অনুমতি দেন। মন্ত্রী পাহাড় ও সমতলের সকল জাতিগোষ্ঠীর সংস্কৃতিকে ঐক্যবদ্ধ করে হাজার বছরের পুরনো বিশ্বখ্যাত বাঙালি সংস্কৃতিকে পুনরুজ্জীবিত করার প্রত্যয় ব্যক্ত করেন।
অনুষ্ঠানে বিশেষ বক্তা ও সভাপতি হিসেবে উপস্থিত ছিলেন আন্তর্জাতিক খ্যাতিসম্পন্ন জাদুকর এবং জাদুশিল্পী ঐক্য সংস্থার প্রধান উপদেষ্টা জুয়েল আইচ। তিনি দেশে জাদুশিল্পের প্রসারে সরকারের এ সিদ্ধান্তকে স্বাগত জানান। অনুষ্ঠানে স্বাগত বক্তব্য রাখেন জাদুশিল্পী ঐক্য সংস্থার সভাপতি শাহীন শাহ, যিনি দেশীয় যাদুশিল্পের বর্তমান বাস্তবতার নানাদিক তুলে ধরেন।
অনুষ্ঠানে বিশেষ অতিথি হিসেবে অন্যান্যের মধ্যে আরো উপস্থিত ছিলেন যাদুশিল্পী ঐক্য সংস্থার উপদেষ্টা এবং বাংলাদেশ শিল্পকলা একাডেমির পরিচালক ও বিশিষ্ট কবি রেজাউদ্দিন স্টালিন, সংস্থার উপদেষ্টা বিপাশা আইচ। 
অভিষেক অনুষ্ঠান শেষে দেশের শীর্ষস্থানীয় ও উদীয়মান জাদুশিল্পীদের অংশগ্রহণে একটি মনোজ্ঞ যাদু প্রদর্শনী অনুষ্ঠিত হয়। 

Home Minister at UNCOPS 2026
Bangladesh calls for adaptive and future-ready UN Police  

New York, 9 July:
Bangladesh has called for a more adaptive, technology-driven and future-ready United Nations Police capable of responding effectively to increasingly complex global security challenges.
Speaking at the Fifth United Nations Chiefs of Police Summit (UNCOPS 2026) at UN Headquarters in New York yesterday, Minister of Home Affairs Salahuddin Ahmed said, ‘Tomorrow’s security challenges cannot be addressed with yesterday’s capabilities.’ He stressed the need for greater investment in highly skilled personnel, specialized expertise and innovative approaches as criminal networks become increasingly sophisticated and transnational.
Highlighting Bangladesh’s contribution to United Nations peacekeeping operations, the Minister said that the country has undertaken significant reforms to make its police force better equipped to respond the evolving challenges. He also proposed the establishment of a UN Police Knowledge and Innovation Network to promote the systematic sharing of expertise and best practices among Member States.
Noting climate change as an emerging security challenge, the Minister further proposed an annual Conference on Environment and Policing to strengthen international cooperation, knowledge-sharing and preparedness in addressing climate-related security risks.

তথ্যবিবরণী                                                                                                         নম্বর: ১২৫ 
জাতিসংঘে স্বরাষ্ট্রমন্ত্রী
 বৈশ্বিক নিরাপত্তা চ্যালেঞ্জ মোকাবিলায় আধুনিক ও সময়োপযোগী জাতিসংঘ পুলিশ গঠনের আহ্বান

নিউইয়র্ক, ৯ জুলাই:  
ক্রমবর্ধমান জটিল বৈশ্বিক নিরাপত্তা চ্যালেঞ্জ মোকাবিলায় আরও আধুনিক, প্রযুক্তিনির্ভর ও সময়োপযোগী জাতিসংঘ পুলিশ গড়ে তোলার আহ্বান জানিয়েছে বাংলাদেশ। গতকাল জাতিসংঘ সদর দপ্তরে অনুষ্ঠিত পঞ্চম ইউনাইটেড নেশনস চিফস অব পুলিশ সামিট (আনকপস ২০২৬)-এ বক্তব্য প্রদানকালে স্বরাষ্ট্রমন্ত্রী সালাহউদ্দিন আহমদ এ আহ্বান জানান।
 মন্ত্রী বলেন, আগামী দিনের নিরাপত্তা চ্যালেঞ্জ গতানুগতিক সক্ষমতা দিয়ে মোকাবিলা করা সম্ভব নয়। তিনি উল্লেখ করেন, আন্তঃসীমান্ত অপরাধ চক্রের ক্রমবর্ধমান বিস্তার ও জটিলতা মোকাবিলায় উচ্চ দক্ষতাসম্পন্ন জনবল, বিশেষায়িত সক্ষমতা এবং উদ্ভাবনী পদ্ধতির উন্নয়ন ও প্রয়োগে আরো বেশি বিনিয়োগ প্রয়োজন। 
জাতিসংঘ শান্তিরক্ষা কার্যক্রমে বাংলাদেশের সক্রিয় অবদানের কথা তুলে ধরে স্বরাষ্ট্রমন্ত্রী বলেন, আগামীর নিরাপত্তা চ্যালেঞ্জ মোকাবিলায় পুলিশ ইউনিটগুলোকে আরো সক্ষম ও প্রস্তুত করে তুলতে বাংলাদেশ উল্লেখযোগ্য সংস্কার কার্যক্রম বাস্তবায়ন করছে। তিনি সদস্যরাষ্ট্রগুলোর মধ্যে জ্ঞান, দক্ষতা ও উত্তম অনুশীলনের আদান-প্রদান জোরদারে একটি 'জাতিসংঘ পুলিশ নলেজ অ্যান্ড ইনোভেশন নেটওয়ার্ক' গঠনের প্রস্তাব দেন। 
জলবায়ু পরিবর্তনকে উদীয়মান বৈশ্বিক নিরাপত্তা চ্যালেঞ্জ হিসেবে উল্লেখ করে স্বরাষ্ট্রমন্ত্রী এ বিষয়ে আন্তর্জাতিক সহযোগিতা, সক্ষমতা বৃদ্ধি ও প্রস্তুতি জোরদারে একটি বার্ষিক 'এনভায়রনমেন্ট পুলিশিং কনফারেন্স' আয়োজনেরও প্রস্তাব দেন।

